
VII Qlobal Bakı Forumunun 
açılış mərasimində iştirak edən 
Prezident İlham Əliyev nitqində 
bildirib ki, sonuncu forumdan 
ötən müddətdə Azərbaycanın 
ayrı-ayrı ölkələrlə təhlükəsizlik, 
sabitlik yönündə əlaqələri daha 
da güclənib. Bu, respublikamı-
zın xarici siyasətində prioritet 
istiqamət təşkil edib: “Biz ənənəvi 
tərəfdaşlarımızla əlaqələrimizi 
gücləndirməyə, yeni dostlar qa-
zanmağa, yeni körpülər tikməyə 
müvəffəq olmuşuq. Əlbəttə 
ki, istənilən ölkə, o cümlədən 
Azərbaycan üçün qonşularla 
münasibətlərin qurulması əsas 
prioritetdir. Bu mənada, sonuncu 
forumdan bəri bizim əlaqələrimiz 
güclənib. Biz qonşularımızla 
qarşılıqlı maraqlara, qarşılıqlı 
hörmətə əsaslanan çox məhsuldar 
işçi münasibətlər qurmuşuq. Bu, 
nəqliyyat, enerji təhlükəsizliyi, 
ticarət və investisiya sahələrində 
daha çox körpü qurmağa kömək 
edir. Bu səbəbdən, bizim qonşu 
ölkələrlə ənənəvi əlaqələrimiz 
regional təhlükəsizliyi təmin edir”.

Dövlətimizin başçısı nitqində 
regional təhlükəsizlikdən 
söhbət açarkən, diqqəti uzun 
illərdir ki, xalqımızı narahat 
edən Ermənistan-Azərbaycan, 
Dağlıq Qarabağ münaqişəsinə 
yönəldib. Vurğulayıb ki, ölkəmizin 
beynəlxalq səviyyədə tanınmış 
ərazilərinin 20 faizinin Ermənistan 
tərəfindən işğalı davam edir. 
Bunun nəticəsində Azərbaycanın 
tarixi hissəsi olan Dağlıq Qarabağ 
və respublikamızın 7 rayonu işğal 
altında saxlanılır, bir milyondan 
çox qaçqın və məcburi köçkün isə 
bundan əziyyət çəkir. 

Prezident İlham Əliyev, 
həmçinin xalqımızın etnik 
təmizlənməyə məruz qaldığını, iş-
ğal olunan ərazilərdəki bütün tarixi 
abidələrimizin Ermənistan silahlı 
qüvvələri tərəfindən dağıdıldığını, 
bunun ATƏT-in hesabatında öz 
əksini tapdığını diqqətə çatdıraraq, 
qeyd edib ki, Azərbaycan torpaq-
larının işğalı beynəlxalq hüququn, 
beynəlxalq təşkilatların müvafiq 
qətnamələrinin və qərarlarının 
kobud şəkildə pozulmasıdır. BMT 
Təhlükəsizlik Şurası Ermənistan 
qoşunlarının ərazilərimizdən 
dərhal və qeyd-şərtsiz çıxarılması 
ilə bağlı 4 qətnamə qəbul edib və 
təəssüf ki, həmin sənədlər işğalçı 
ölkə tərəfindən yerinə yetirilmir. 
BMT Baş Assambleyası, ATƏT, İs-
lam Əməkdaşlıq Təşkilatı, Avropa 
Parlamenti, Qoşulmama Hərəkatı 
və digər təşkilatların oxşar 

qətnamə və qərarları beynəlxalq 
hüquqa, ədalətə əsaslanır və 
münaqişənin sülh yolu ilə həllinə 
hüquqi baza yaradır. 

Dövlətimizin başçısı 
Ermənistan-Azərbaycan, Dağlıq 

Qarabağ münaqişəsi ilə bağlı 
daha sonra deyib: “Status-kvo 
qəbuledilməzdir. Danışıqla-
rı təşkil etmək üçün mandata 
sahib olan ATƏT-in Minsk qrupu 
ölkələrinin prezidentləri dəfələrlə 
bəyan ediblər ki, status-kvo 
qəbuledilməzdir və biz bunu 
tam dəstəkləyirik. Status-kvo 
dəyişməlidir və bunu etmək 
üçün Ermənistan öz qoşunla-
rını Azərbaycanın işğal edilmiş 
ərazilərindən çıxarmağa başlama-
lı, qaçqın və məcburi köçkünlərə 
öz evlərinə qayıtmağa imkan 
yaratmalıdır”.

Prezident İlham Əliyev 
nitqində dövlətimizin xarici siyasət 
prioritetləri barədə bəhs edərkən, 
son 15 ildə ölkəmizin beynəlxalq 
təşkilatlarla əlaqələrinin 
intensivləşməsinə, bununla 
əlaqədar respublikamızın müxtəlif 
təşəbbüslərdə fəal iştirakına, eyni 
zamanda, Azərbaycanın İslam 
Əməkdaşlıq Təşkilatında İslam 
həmrəyliyinin gücləndirilməsinə, 
bəzi üzv ölkələr arasında 
gərginliyin azaldılmasında mühüm 
rol oynadığına da diqqət çəkib. 
Buna misal olaraq Azərbaycanda 
IV İslam Həmrəyliyi Oyunlarının 
uğurla keçirildiyini xatırladıb. 

Yeri gəlmişkən, Şərqlə Qərbin, 
Avropa ilə Asiyanın qovuşuğun-
da yerləşən Azərbaycan son 
illər sivilizasiyalar, mədəniyyətlər 

və dinlərarası dialoqun baş 
tutduğu əsas mərkəzə çevrilib. 
Azərbaycanda əhalinin əksəriyyəti 
müsəlmanlardan ibarət olsa da, 
tarix boyu digər etnik qrupların 
və dinlərin nümayəndələri də bu 
torpaqlarda sülh və əmin-amanlıq 
şəraitində yaşayıblar.

Ölkəmiz “Bakı-2017” İslam 
Həmrəyliyi Oyunlarına evsahib-
liyi etməklə multikulturalizm və 
sivilizasiyalararası dialoq məkanı 
olduğunu bir daha nümayiş etdi-
rib. Eyni zamanda, bu mötəbər 
yarışın Azərbaycanda təşkili 
irimiqyaslı idman tədbirlərinin 
keçirilməsində ölkəmizin ma-

lik olduğu potensial imkanları 
bütün dünyaya göstərib, res-
publikamızın beynəlxalq idman 
aləmində nüfuzunu daha da 
artırıb. Ümumiyyətlə, IV İslam 
Həmrəyliyi Oyunlarının Bakıda 
reallaşdırılması İslam dün-
yasının Azərbaycana böyük 
etimadının açıq göstəricisi idi. 
Ölkəmizin hərtərəfli və dinamik 
inkişafı, ictimai-siyasi sabitlik, 
mühüm beynəlxalq tədbirlərin 
gerçəkləşdirilməsində əldə 
olunan geniş təcrübə, müasir 
idman infrastrukturunun yaradıl-
ması, eləcə də idmançılarımızın 
beynəlxalq yarışlarda qazandığı 
uğurlar IV İslamiadanın Bakıda 
təşkil olunmasını şərtləndirən 
başlıca amillərdən biri idi. 

VII Qlobal Bakı Forumunun 
açılış mərasimində Prezident 
İlham Əliyev söylədiyi nitqində də 
Azərbaycanın İslam Əməkdaşlıq 
Təşkilatında İslam həmrəyliyinin 
gücləndirilməsi, bəzi üzv ölkələr 
arasında gərginliyin azaldılmasın-
da mühüm rol oynadığını xatırlat-
maqla bərabər, iki il bundan əvvəl 
IV İslam Həmrəyliyi Oyunlarının 
uğurla keçirildiyini diqqətə çat-
dırıb: “Təsəvvür edirsinizmi, biz 
iki il ərzində eyni şəhərdə həm 
Avropa Oyunlarını, həm də İslam 
Həmrəyliyi Oyunlarını keçirdik. 
Bu, əslində, bizim beynəlxalq 
arenadakı rolumuzu, ölkələri və 

sivilizasiyaları yaxınlaşdırmaq 
istiqamətində səylərimizi əks 
etdirir”.

O da qeyd edilməlidir ki, bu 
gün hər bir ziyalı beynəlxalq 
ictimaiyyətin üzləşdiyi 
təxirəsalınmaz çağırışlar barədə 
düşünür, mülahizələr bildirir. 
Bunların arasında dinlər və 
mədəniyyətlərarası dialoqun 
təşviqi də mühüm önəm daşıyır. 
Çünki multikulturalizm olmayan, 
başqalarının ənənə, din və kökünə 
hörmət edilməyən hər hansı bir 
ölkədə uğurdan, insanların azad 
yaşamasından, yüksək rifahdan 
söhbət açmaq sadəlövhlük olardı. 

Nizami Gəncəvi Beynəlxalq 
Mərkəzinin təşkilatçılığı ilə realla-
şan VII Qlobal Bakı Forumunda 
da bu barədə ətraflı danışılıb. 
Azərbaycanın çoxkonfessiyalı 
və çoxmillətli ölkə kimi dünyada 
tanınması, bu sahədə əldə edilən 
uğurlardan beynəlxalq miqyas-
da geniş şəkildə yararlanılması 
barədə söhbət açılıb. 

Prezident İlham Əliyev 
VII Qlobal Bakı Forumundakı 
nitqində bu məsələyə toxunaraq, 
qeyd edib ki, multikulturalizm 
Azərbaycanın dövlət siyasətidir. 
Ölkəmiz dünyada multikultu-
ralizm mərkəzlərindən biri kimi 
tanınır. Bunun tarixi kökləri var. 
Əsrlər boyunca Azərbaycan 
müxtəlif dinlərin və etnik qrup-
ların nümayəndələrinin sülh və 
əmin-amanlıq şəraitində yaşa-
dığı yer olub: “Biz fəxr edirik ki, 
müstəqilliyimiz bərpa olunandan 
sonra bu meyil gücləndi. Biz bu 

ideyaları qlobal arenada təbliğ 
etməyə çalışırıq. Ona görə də 
biz çoxsaylı tədbirlər, beynəlxalq 
konfranslar, mədəniyyətlərarası 
dialoq forumu, dünya dini 
liderlərinin forumu, BMT Sivi-
lizasiyalar Alyansının forumu, 
Bakı Humanitar Forumu və bir 
çox başqa beynəlxalq tədbirlər 
təşkil edərək, xüsusilə fərqli 
fikirlər gördüyümüz zaman əsas 
diqqəti multikulturalizmlə bağlı 
məsələlərə yönəldirik. Düşünürəm 
ki, Azərbaycanın nümunəsi 
açıq şəkildə nümayiş etdirir ki, 
multikulturalizm dünyanı inkişaf 
etdirməyin, gərginlikləri azalt-

mağın, əməkdaşlığı və qarşılıqlı 
anlaşmanı gücləndirməyin yeganə 
yoludur”.

Yeri gəlmişkən, builki Qlobal 
Bakı Forumunda çıxış edən digər 
natiqlər də multikulturalizmin 
Azərbaycanın ictimai həyatında 
mühüm önəm daşıdığını vurğu-
layaraq, bildiriblər ki, istənilən 
ölkədə bu siyasətin zəiflədilməsi 
acı nəticələr doğura bilər. Çünki 
sirr deyil ki, özünütəcrid mühitinin 
formalaşdırılması, nifrət hisslərinin 
bəslənilməsi və ya özünün 
digərlərindən üstün tutulması 
bumeranq effekti verə və sonda 
bundan cəmiyyət ziyan çəkə bilər. 

Prezident İlham Əliyev VII 
Qlobal Bakı Forumunda çıxı-
şında ölkəmizin beynəlxalq 
iqtisadi siyasətindən bəhs 
edərək, qlobal təhlükəsizlik 
sahəsində fəaliyyətinə də toxu-
nub. Azərbaycanın üzvü olduğu 
Şimal paylaşdırma şəbəkəsinin 

çox etibarlı təchizat marşrutu kimi 
işə salındığını, respublikamızda 
müasir dəniz ticarət limanının 
istifadəyə verildiyini, bu komp-
leksin ilkin mərhələdə 15 milyon 
tondan 25 milyon tonadək yükləri 
nəql etmək qabiliyyətinə malik 

olduğunu və ölkələri yaxınlaş-
dırmaq baxımından çox mühüm 
rol oynadığını vurğulayıb. Bildirib 
ki, Azərbaycanın siyasi səyləri 
olmadan respublikamızın artıq 
sahib olduğu güclü nəqliyyat 
əlaqələrini qurmaq mümkün 
olmazdı: “Bizim ölkəmizi regional 
nəqliyyat mərkəzinə çevirməklə 
bağlı bir neçə il bundan əvvəlki 
hədəflərimiz artıq öz nəticələrini 
verir. Azərbaycan Şərq-Qərb 
nəqliyyat dəhlizinin fəal iştirak-
çısıdır. 2017-ci ildə biz Gürcüs-
tandan keçməklə Azərbaycan 
və Türkiyə arasında dəmir yolu 
xəttinin açılışını etməklə, Avropa 
dəmir yolu ilə Asiya dəmir yolunu 
birləşdirdik. Ötən il dəniz limanının 
açılışı bu nəqliyyat şəbəkəsinin 
daha bir elementidir. Biz artıq 
Asiya ölkələrindən, Mərkəzi 
Asiyadan yüklər qəbul edirik. Biz 
bu yaxınlarda artıq Əfqanıstanın 
təbliğ etdiyi Lapis-Lazuli dəmir 

yolu və Şərq-Qərb dəhlizi ilə 
fiziki əlaqə əldə etdik. Biz artıq 
yeni mənbələrdən yüklər qəbul 
edirik. Bu, təkcə iqtisadi mənfəət 
deyil, həm də ölkələr arasında 
əlaqə, qarşılıqlı bağlılıq və yaxın 
əməkdaşlıq deməkdir. Beləliklə, 
nəqliyyat sahəsi beynəlxalq 
əlaqələrin mühüm sektorudur 
və o, çox yaxşı tərəfdaşlıq ruhu 
yaradır”.

Dövlətimizin başçısı çıxı-
şında güclü iqtisadi potensiala 

malik Azərbaycanın regionun və 
Avropanın enerji təhlükəsizliyinin 
gerçəkləşməsinə müsbət təsir 
göstərdiyini, Cənub Qaz Dəhlizi 
layihəsinin uğurla reallaşdırıldı-
ğını xatırladaraq, deyib ki, son 
15 ildə iqtisadiyyat 3,2 dəfə artıb. 
Azərbaycanın əsas infrastruktur 
layihələri tamamlanıb, maliyyə 
vəziyyəti əhəmiyyətli dərəcədə 
yaxşılaşdırılıb. Xarici borcun 
səviyyəsi aşağı salınıb, ümumi da-
xili məhsulun təxminən 19 faizinə 
çatdırılıb. 

Beləliklə, Azərbaycanın 
maliyyə sabitliyi, iqtisadi in-
kişafı ölkəmiz üçün geniş 
imkanlar yaratmaqla yanaşı, 
qonşu ölkələrə də investisiya ya-
tırmağa və əməkdaşlığı daha da 
gücləndirməyə imkan verir.

Vaqif BAYRAMOV,  
“Xalq qəzeti” 

Azərbaycanın xarici siyasəti 
milli maraqlara əsaslanır 

Biz qonşularımızla qarşılıqlı maraqlara, qarşılıqlı hörmətə 
əsaslanan çox məhsuldar işçi münasibətlər qurmuşuq. 
Bu, nəqliyyat, enerji təhlükəsizliyi, ticarət və investisiya 
sahələrində daha çox körpü qurmağa kömək edir. Bu 
səbəbdən, bizim qonşu ölkələrlə ənənəvi əlaqələrimiz regional 
təhlükəsizliyi təmin edir.

İlham ƏLİYEV 
Azərbaycan Respublikasının Prezidenti

Azərbaycanın nümunəsi açıq şəkildə nümayiş  
etdirir ki, multikulturalizm dünyanı inkişaf etdirməyin, 
gərginlikləri azaltmağın, əməkdaşlığı və qarşılıqlı  
anlaşmanı gücləndirməyin yeganə yoludur.

İlham ƏLİYEV 
Azərbaycan Respublikasının Prezidenti

B akı Qlobal Forumu mühüm qlobal çağırışlara dair 
fikir mübadiləsi üçün səmərəli məkandır. Ona görə 
də dünyada nüfuzlu beynəlxalq platformaya çevrilən 

bu forumda tanınmış siyasətçilər, ictimai xadimlər qlobal 
çağırışları müzakirə etmək üçün Bakıya toplaşırlar. Zamanın 
tələblərinə uyğun olaraq forumun gündəliyi hər dəfə yenilənir. 
Builki forum üçün isə “Dünyanın yeni xarici siyasəti” 
mövzusu məqsədəuyğun sayılıb. 

Azərbaycan Cənubi Qafqazda Latviyanın mühüm tərəfdaşıdır
Bu fikri Latviyanın sabiq prezidenti Vayra Vike-Freyberqa səsləndirib

Azərbaycanla Latviya arasın-
da əlaqələrin inkişafından söhbət 
açan xanım siyasətçi ölkəmizin 
Cənubi Qafqazda Latviyanın mühüm 
tərəfdaşı olduğunu diqqətə çatdırıb. 
Deyib ki, iki ölkə arasında əməkdaşlıq 

və dostluq münasibətləri getdikcə 
inkişaf edir. İqtisadi əməkdaşlığın 
gələcək inkişafı üçün böyük poten-
sialın olduğunu vurğulayan siyasətçi 
Latviyanın, həmçinin Asiya, Mərkəzi 
Asiya, Qara dəniz ölkələri və Şimali 

Avropanın quru nəqliyyat əlaqələri 
ilə Azərbaycanla birlikdə işləməkdə 
maraqlı olduğunu bildirib.

Ölkəmizə Latviya Prezidenti kimi 
gəldiyi vaxtları xatırladan V. Vike-
Freyberqa həmin səfər çərçivəsində 

iki ölkənin birgə işləmələrinə dair 
öhdəlik götürüldüyünü xatırladıb. 
O vaxtdan bu günə qədər 
Azərbaycana səfərləri zamanı 
ölkələr arasında sıx əməkdaşlığın 
yüksək səviyyədə davam 
etdirildiyindən məmnunluğunu 
ifadə edib. 2017-ci ilin iyun ayında 
imzalanan Latviya – Azərbaycan 
strateji tərəfdaşlıq haqqında 
bəyannamənin iki ölkə arasında 
əməkdaşlığı yeni keyfiyyət 
səviyyəsinə qaldırdığını deyən sabiq 
prezident, hazırda Azərbaycanın 
sürətlə inkişaf etdiyini, əhəmiyyətli 
ölkəyə çevrildiyini də bildirib. 

Əliqismət BƏDƏLOV, 
 “Xalq qəzeti”

Bakıda keçirilən VII Qlobal Forumun nüfuzlu nümayəndələrindən 
biri də Latviyanın sabiq Prezidenti, Nizami Gəncəvi Beynəlxalq 
Mərkəzinin həmsədri Vayra Vike-Freyberqadır. O, forumda iştirak 
edən xarici kütləvi informasiya vasitələrinə verdiyi müsahibəsində 
tədbirin iştirakçılarının ildən-ilə çoxaldığını bildirib və bunu, ilk 
növbədə, forumun yüksək səviyyədə təşkili, Azərbaycan xalqının 
qonaqpərvərliyi və ölkəmizin sabitlik, əmin-amanlıq məkanı olması 
ilə əlaqələndirib. Sabiq prezident Azərbaycanın Cənubi Qafqazda 
əhəmiyyətli ölkə olduğunu vurğulayıb.

– Mən forumun gedişatını televiziya 
və qəzetlərdən  diqqətlə izləyirəm. Hesab 
edirəm ki, bu mühüm tədbir bir daha Bakını 
dünya siyasətinin diqqət mərkəzinə çevirdi. 

Xüsusi vurğulamaq istəyirəm ki, 
Azərbaycan Prezidenti möhtərəm İlham 
Əliyevin tədbirin açılış mərasimindəki par-
laq, dərin məzmunlu nitqi forumda hərtərəfli 
ciddi müzakirələrin başlamasına bir impuls 
verdi. Yeri gəlmişkən, bu fikri forum iştirak-
çılarının  özləri də təsdiq edirlər. Onların, 
demək olar ki, hamısı fəxrlə vurğulayır ki, 
müstəqil Azərbaycanın lideri cənab İlham 
Əliyev bu gün dünya siyasətində xüsusi 
yeri, hörməti olan bir dövlət xadimidir. 

Məhz möhtərəm Prezidentimizin xalqı-
mızın milli maraqlarına xidmət edən dərin, 
düşünülmüş daxili və xarici siyəsəti, düzgün 
idarəçilik bacarığı sayəsində Azərbaycan 
hazırda dünya siyasətinin fəal aktorlarından 
birinə çevrilib. Bu, böyük uğurdur. Yaxın 
gələcəkdə ölkəmizin beynəlxalq aləmdə 
nüfuzunun daha da yüksələcəyinə əminəm. 

Bir məqamı da vurğulamaq istəyirəm. 
Cənab Prezident hər dəfə olduğu kimi, 
bu dəfə də forumdakı nitqində dönə-dönə 
Ermənistan-Azərbaycan, Dağlıq Qarabağ 
münaqişəsinin ədalətli həllinin regionda 
və bütün dünyada sülh və təhlükəsizliyin 
qorunması üçün vacib olduğunu vurğuladı. 
Forum iştirakçıları Bakıda Azərbaycanın 

haqlı mövqeyi ilə bir daha yaxından ta-
nış oldular. İnanıram ki, onların hər biri 
Azərbaycan həqiqətlərinin carçısına 
çevriləcək. 

Bəli, indi dünyada dostlarımızın sayı 
günbəgün artır. Buna bir gənc, vətənpərvər 
ziyalı olaraq, əlbəttə, çox sevinirəm. 
Düşünürəm ki, bu gün hər birimiz 
Azərbaycan həqiqətlərinin olduğu kimi 
bütün dünyaya çatdırılması üçün əlimizdən 
gələni etməyə borcluyuq. Rəhbərlik etdiyim 
Qlobal Araşdırmalar Liqası İctimai Birliyinin 
fəalları bu istiqamətdə səylərini daha da 
artırmaq əzmindədirlər. Bu, hər birimizin 
vətəndaşlıq borcudur. 

Söhbəti qələmə aldı:  
Məsaim ABDULLAYEV,  

“Xalq qəzeti” 

Azərbaycan dünya siyasətinin 
fəal aktorlarından birinə çevrilib

Bütün mövcud münaqişələrin  
həlli üçün səylər artırılmalıdır 

– Mən, ilk növbədə forumun 
yüksək səviyyədə təşkil olunması-
nı qeyd etmək istəyirəm. Tədbirdə 
görkəmli siyasətçilər, elm və 
mədəniyyət xadimləri iştirak edirlər ki, 
bu da forumun yüksək statusa sahib 
olduğuna dəlalət edir. 

Panel iclasında çıxışım zamanı 

bildirdim ki, bu gün bütün dünyada, 
o cümlədən Yaxın Şərqdə baş verən 
ağır münaqişələr sülh və təhükəsizlik 
işinə ciddi ziyan vurur, kütləvi insan 
tələfatına yol açır. Düşünürəm ki, 
Yaxın Şərqdə münaqişənin həlli üçün 
təcili addımlar atılmasa, regionda 
vəziyyət daha da gərginləşə bilər. 

Buna görə də dünya birliyi mövcud 
münaqişələrin həlli üçün səylərini 
artırmalıdır. 

Sirr deyil ki, Yaxın Şərqdəki 
proseslər Avropa qitəsinə də təsirini 
göstərir. Kəskin silahlı münaqişələr, 
zorakılıqlar qaçqınların artmasına 
səbəb olur. Hazırda diqqət xüsusilə 

Avropaya axışan Suriya qaçqınlarına 
yönəlməlidir. Bildiyiniz kimi, bu proses 
“Ərəb baharı”ndan sonra gücləndi. 

Digər tərəfdən, Yəməndə baş 
verən vətəndaş müharibəsi Aralıq 
dənizi regionunu əhatə edir. Bu da 
münaqişənin Yaxın Şərq hüdudla-
rından çıxması deməkdir. Biz, İtaliya 
olaraq bundan narahatıq. 

Sonda qeyd etmək istəyirəm ki, 
Bakı Forumunda bu istiqamətdə 
müzakirələrin aparılmasını alqışlayı-
ram. Münaqişənin həlli üçün əlverişli 
şərait yaranıb. Çünki müzakirələr 
aparmağa imkan verən kifayət qədər 
beynəlxalq təşkilatlar mövcuddur. 
Sadəcə, səyləri daha da artırmaq 
lazımdır.

Söhbəti qələmə aldı: 
M.HACIXANLI,  

“Xalq qəzeti”

VII Qlobal Bakı Forumu çərçivəsində keçirilən panel iclaslarından biri “Yaxın 
Şərqdə sülh və təhlükəsizlik” mövzusuna həsr edilmişdir. Ərəb Liqasının sabiq baş 
katibi Əmr Musanın moderatorluğu ilə keçirilən iclasda Yaxın Şərqdə sülhə nail olma-
ğın yollarına dair müzakirələr aparıldı. Tədbirdə fəal iştirak edənlərdən biri də İtaliya-
nın sabiq xarici işlər naziri Ancelino Alfano idi. Əməkdaşımız italiyalı qonaqdan forum 
barədə təəssüratlarını oxucularımızla bölüşməsini xahiş etmişdir. Diplomat demişdir: 

Azərbaycan paytaxtında keçirilən VII Qlobal Bakı Forumu 
çərçivəsində aparılan müzakirələr, səslənən dəyərli fikir və təkliflər ölkə 
ictimaiyyətində dərin razılıq hissi ilə qarşılanır. Bu barədə Qlobal Araş-
dırmalar Liqası İctimai Birliyinin sədri, politoloq Azər Verdiyev dedi: 

17 mart 2019-cu il, bazar4




